
В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Правецот на реформите усвоени од страна на Владата на Република Македонија, кои се инкорпорирани во „Планот 3-6-9“, ја наметнуваат потребата од ефикасно и навремено исполнување на утврдените приоритети.

Имено, во „Планот 3-6-9“ , како еден од приоритетите кои треба да се реализира во наредните три месеци е предвидено: „Подготвување на План за реализација на препораките на Групата високи експерти за системски прашања од владеење на правото во врска со следењето на комуникациите (2015), со листа на правни акти, административни и технички мерки и финансиски импликации“. 

Во насока на навремена и ефикасна операционализација на утврдените обврски, Министерството за внатрешни работи ја согледа потребата од формирање на меѓуресорска работна група која ќе има за задача да го изготви и воедно да ја координира имплементацијата на активностите во Планот за реализација на препораките на Групата високи експерти за системски прашања од владеење на правото во врска со следењето на комуникациите (2015).

За таа цел,  Владата на Република Македонија, на Дваесет и деветтата седница, одржана на 26.09.2017 година, ја усвои Информацијата предложена од Министерството за внатрешни работи за потребата од формирање на Меѓуресорска работна група за изготвување и следење на имплементацијата на Планот за реализација на препораките на групата високи експерти за системски прашања од владеење на правото во врска со следењето на комуникациите (2015) и донесе Одлука за формирање работна група за изготвување и следење на имплементацијата на Планот за реализација на препораките на група високи експерти за системски прашања од владеење на правото во врска со следењето на комуникациите (2015) - ,,Службен весник“ бр.156/17. 

Согласно потребата од обезбедување инклузивност на сите релевантни чинители кои се вклучени во постапката за следење на комуникациите, но и на собраниските тела за нивниот надзор и контрола, во меѓуресорската работна група партиципираат претставници од овластените органи за следење на комуникациите; претставници на судската власт (судија на претходна постапка надлежен за донесување на наредба за следење на комуникациите за водење на кривичните истраги и судија на Врховен суд надлежен за донесување на наредба за следење на комуникациите за интересите на безбедноста и одбраната на државата); претставник од Министерството за информатичко општество и администрација, од аспект на усогласување на Законот за следење на комуникациите со Законот за електронски комуникации; претставник од Работната група за изменување на Законот за кривична постапка, од аспект на усогласување на Законот за следење на комуникациите со Законот за кривична постапка; претставник од Дирекцијата за заштита на личните податоци; претставници од собраниските комисии (за надзор над спроведувањето на посебната истражна мерка следење на комуникациите од страна на Министерството за внатрешни работи, Управата за финансиска полиција, Царинската управа и Министерството за одбрана  и  за надзор над работата на Управата за безбедност и контраразузнавање и на Агенцијата за разузнавање; претставник од Канцеларијата на Народниот правобранител на Република Македонија (од аспект на заштита на човекови права); како и претставници од Министерството за финансии (од аспект на финансиски импликации) и Министерството за правда, чие партиципирање во Меѓуресорската работна група е оценето дека е од исклучително значење. Со цел вклучување и на научната јавност во конципирањето на идните чекори во спроведување на оваа сеопфатна реформа, во сите активности чие преземање е предвидено од страна на работната група, учествуваат и претставници од научната и стручната јавност-експерти од областа на кривичната постапка.
Меѓуресорската работна група, во рамки на своите утврдени надлежности изготви План за реализација на препораките на Групата високи експерти за системски прашања од владеење на правото во врска со следењето на комуникациите (2015), во кој се дефинирани правните акти (закони, подзаконски акти, стандардни оперативни процедури) кои ќе треба да се донесат, изменат со цел да се имплементира националниот модел за надминување на забелешките. Во процесот на преземање на континуираните активности во наведената област, Работната група продолжува со координација на активностите утврдени во Планот за реализација на препораките на групата високи експерти за системски прашања од владеење на правото во врска со следењето на комуникациите (2015), во чии рамки има задача да презема конкретни мерки за спроведување односно имплементирање на активностите од Планот.

Во насока на вклучување на граѓанското општество како рамноправен партнер во креирањето на реформскиот процес, меѓуресорската работна група воспоставува транспарентен, континуиран дијалог со граѓанското општество, користејќи различни механизми за обезбедување соодветен степен на транспарентност насочен кон информирање на стручната и пошироката јавност за спроведување на реформскиот процес во областа на следењето на комуникации и надзорот врз нивното  спроведување.   
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН
Предлогот на закон за Оперативно-техничка агенција и неговото донесување произлегува од Планот за реализација на препораките на групата високи експерти за системски прашања од владеење на правото во врска со следењето на комуникациите (2015), како една од клучните активности во процесот воспоставување правна рамка чија цел ќе биде имплементација на национален модел во предметната област со кој ќе се овозможи реализација на препораките на Групата високи експерти за системски прашања од владеење на правото во врска со следењето на комуникациите (2015).

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлогот на законот предизвикува финансиски импликации за финансиски средства ќе се обезбедат од Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
Финансиските средства потребни за спроведување на Законот за Оперативно-техничка агенција ќе се обезбедат од Буџетот на Република Македонија.

ПРЕДЛОГ НА ЗАКОН

ЗА ОПЕРАТИВНО-ТЕХНИЧКА АГЕНЦИЈА

I. ОПШТА ОДРЕДБА
Член  1

Со овој закон се уредува основањето на Оперативно-техничка агенција 
(во натамошниот текст: ОТА), надлежностите, раководењето, правата и обврските од работен однос на работниците во ОТА и финансирањето на ОТА. 

II. НАДЛЕЖНОСТИ

Член 2

За овозможување на непосредно активирање и техничко управување со мерките за следење на комуникациите, како и овозможување пристап до податоци од комуникациско-информациски систем, се основа Оперативно-техничка агенција како самостоен и независен државен орган.

Член 3 

(1) За вршење на надлежноста од членот 2 од овој закон,  ОТА:

· активира и создава услови за следење на комуникации за кривични 

истраги и за безбедносни потреби;

· овозможува пристап до средствата за собирање податоци од 

комуникациско-информациските системи на операторите за органите овластени за спроведување на мерките за следење на комуникациите;  

· остварува оперативно-техничка координација меѓу операторите и 

органите овластени за спроведување на мерките за следење на комуникациите;

· во соработка со органите овластени за спроведување на мерките за 

следење на комуникациите утврдени согласно Законот за следење на комуникациите врши надзор врз операторите.

(2) Начинот на вршење на работите од  ставот (1) на овој член, се уредува со подзаконски пропис кој го донесува Директорот на ОТА (во натамошниот текст: Директор).  

III. РАКОВОДЕЊЕ
Член 4

(1) Со ОТА раководи Директор. 

(2) Директорот го избира и разрешува Собранието на Република Македонија, на предлог на Комисијата за прашања на изборите и именувањата на Собранието на Република Македонија.
(3) За избор на директор се објавува јавен оглас во најмалку два дневни весници, кои се издаваат на целата територија на Република Македонија од кои еден од весниците што се издаваат на јзикот што го зборуваат најмалку 20%од граѓаните кои зборуваат службен јазик различен од македонскиот јазик.
(4) Мандатот на Директорот изнесува пет години, без право на повторен 

избор. 

Член 5 

За Директор може да биде избрано лице кое ги исполнува следните услови:

1) да е државјанин на Република Македонија; 

2) да има стекнато најмалку 240 кредити според ЕКТС односно VII/1 степен на образование во следните области: информатика, електротехника, компјутерска техника и информатика, телекомуникационо инженерство, безбедност, правни или економски науки;

3) има минимум десет години работно искуство по завршување на образованието во областите предвидени во алинејата 2 на овој член.  





Член 6

(1) Директорот:

- ја претставува ОТА; 

- организира и обезбедува законито и ефикасно вршење на работите и задачите во ОТА; 

- донесува прописи за кои е овластен во согласност со закон и 

- врши други работи од надлежност на ОТА во согласност со закон. 

(2) Директорот има статус на овластено службено лице согласно одредбите  од овој закон.

Член 7

(1) Директорот доставува до Собранието на Република Македонија годишен извештај за работата на ОТА за претходната календарска година најдоцна до крајот на март во тековната година.

(2) По потреба и по барање на Собранието на Република Македонија, Директорот доставува дополнителни извештаи.

Член 8

Функцијата Директор се врши професионално и е неспојлива со извршување на друга јавна фунција или функција во политичка партија.






Член 9

(1) Функцијата на Директорот пред истекот мандатот престанува по следните основи: 

- на негово барање;

- ако трајно ја загуби способноста за вршење на функцијата;

- ако ги исполни условите за старосна пензија согласно  закон; 

- ако е осуден со правосилна судска пресуда за кривично дело кое го прави недостоен за вршење на функцијата;

- ако во извештаите што надзорните тела согласно Законот за следење на комуникациите ги доставуваат до Собранието на Република Македонија, биде констатирано незаконито извршување на работите во надлежност на ОТА;

- заради злоупотреба на службената положба и овластување;

- прекршување на безбедноста на класифицираните информации;

- заради злоупотреба на лични податоци.

IV. ПРАВА И ОБВРСКИ ОД РАБОТЕН ОДНОС

1.Засновање на работен однос

Член 10
 
Правата и обврските од работниот однос, работниците во ОТА ги остваруваат согласно одредбите од овој закон, прописите од областа на работните односи и колективен договор. 
Член 11
 (1) Во ОТА работниците имаат статус на: 


-  овластени службени лица, согласно овој закон и

-  работници согласно Законот за работните односи.

Член 12 

(1) Работниците од членот 11 алинеја 1 од овој закон, имаат посебни должности и овластувања утврдени со овој закон, поради видот, сложеноста и тежината на работата, како и условите и начинот на нејзиното вршење.  

(2) Со актот за систематизација на работните места во ОТА се определуваат работните места со посебни должности и овластувања. 

Член 13

Работните места на работниците од членот 11 од овој закон, се групираат на следниот начин:

· Група I – раководни работници;

· Група II – стручни работници и

· Група III- оперативно-технички работници.

Член 14
Директорот ги донесува актите за организација и работата и за систематизација на работни места во ОТА. 
Член 15

На овластените службени лица во ОТА стажот на осигурување им се смета со зголемено траење и тоа секои 12 месеци ефективно поминати на тие должности се сметаат како 16 месеци стаж на осигурување.
Член 16
(1) Работен однос на овластени службени лица во ОТА може да заснова лице кое ги исполнува следниве општи услови:

- да е државјанин на Република Македонија;

- да е полнолетно;

- да е здравствено и психофизички способно;

- да има завршено најмалку четиригодишно средно образование;

- со безбедносна проверка да е утврдено дека не постои безбедносен ризик од вработување на лицето и

- со правосилна пресуда да не му е изречена казна забрана на вршење професија, дејност или должност.

(2) Покрај општите услови за засновање на работен однос од ставот (1) на овој член, со актот за систематизација на работните места во ОТА, можат да се утврдат и други посебни услови.

Член 17
(1) На барање на ОТА, се врши безбедносна проверка на лице пред засновање на работен однос во ОТА заради утврдување на безбедносен ризик согласно закон.

(2) Безбедносната проверка од ставот (1) на овој член, се врши врз основа на претходна писмена согласност на лицето. 

(3) За лицето кое ја одбива безбедносната проверка се смета дека не ги исполнува условите за засновање на работен однос во ОТА.

 (4) Безбедносната проверка на лице се врши како безбедносна проверка од втор степен, согласно прописите од областа на класифицирани информации.

(5) Со безбедносната проверка се добиваат податоци непосредно од лицето на кое тие се однесуваат, од други лица, државни органи, јавни претпријатија, установи и други правни лица, согласно закон. 

Член 18
Работен однос во ОТА се заснова врз основа на јавен оглас, под услови утврдени со овој закон и прописите од областа на работните односи. 





Член 19
(1) Јавниот оглас за засновање работен однос во ОТА се објавува на интернет страницата на ОТА, како и во најмалку два дневни весници кои се издаваат на целата територија на Република Македонија, од кои еден од весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик.

(2) Во јавниот оглас се назначува работното место и општите и посебните услови за засновање на работен однос.

(3) Рокот за пријавување на јавниот оглас од ставот (1) на овој член, не може да биде пократок од 15 дена односно подолг од 20 дена од денот на неговото објавување во дневните печатени медиуми.




Член 20
(1) По исклучок од членот 19 од овој закон, работен однос без јавен оглас во ОТА може да се заснова за работни места, што во актот за систематизација на работните места се утврдени со статус - овластени службени лица. 


 (2) Лицето кое заснова работен однос во ОТА без јавен оглас, задолжително треба да ги исполнува општите и посебните услови утврдени со закон и прописите донесени врз основа на закон.

2. Плата и надоместоци на плата 

2.1. Плата и компоненти на плата

Член 21

(1) Работник во ОТА има право на плата и надоместок на плата, согласно  закон, колективен договор и договорот за вработување.  

(2) Платата на работникот му се обезбедува од средствата на ОТА сразмерно на извршената работа во согласност со одредбите од овој закон. 

(3) Плаќањата од ставот (1) на овој член се остваруваат согласно одредбите од овој закон и прописите од областа на работните односи. 

Член 22 
 (1) Платата на работник во ОТА се состои од:

- основна компонента и

- исклучителна компонента.

(2) Основната компонента на платата ја сочинуваат:

- основна плата и

- зголемување за 30% за работниците со статус на овластени службени лица.

(3) Исклучителната компонента на платата ја сочинуваат:

- додаток за работна успешност; 

- работен додаток на плата и 

- вонреден работен додаток на плата (прекувремена работа).

Член 23

(1) Со основната плата се вреднува образованието и сложеноста на работите на работното место утврдено со актот за систематизација на работните места, на кое работникот е распореден односно унапреден, како и неговото работно искуство.

 (2) Образованието и сложеноста од ставот (1) на овој член, се вреднуваат, во зависност од видот и природата на работите што се вршат на работното место утврдени во актот за систематизација на работните места.

(3) Работното искуство се вреднува во износ од 0,5% од делот на основната плата со кој се вреднува образованието и сложеноста за работното место, за секоја започната година стаж на осигурување, а најмногу до 20%.

Член 24

(1) Образованието и сложеноста на работите на работното место се вреднуваат со бодови.


(2) Бодовите од ставот (1) на овој член, како и групирањето на одделни работни места согласно образованието и сложеноста на работите, се утврдува со Листа на плата.


(3) Листата на плата од ставот (2) на овој член ја донесува Директорот.


(4) Вредноста на бодот за пресметување на платите на работниците во ОТА ја утврдува Директорот, во рамките на средствата утврдени во Буџетот на Република Македонија.

(5) Вредноста на бодот од ставот (1) на овој член се корегира односно усогласува доколку според податоците на Државниот завод за статистика месечниот пораст на трошоците за живот изнесува над 5% во последните три месеци, доколку се обезбедени средства во Буџетот на Република Македонија.
Член 25


Поради видот, природата и сложеноста на работите што се извршуваат, како и поради тежината на работите и посебните услови под кои тие се извршуваат, на работниците со посебни должности и овластувања во ОТА се врши вреднување на работата со зголемување на износот на средствата наменети за плата за 30%.
Член 26 
 
(1) Додатокот за работна успешност на работникот се определува сразмерно на извршените работи на работното место на кое работи, односно доверените работи и неговиот придонес во вкупното работење на ОТА. 

(2) Додатокот за работна успешност се определува во процентуален износ во висина до 15% од основната компонента на платата на работникот. 


(3) Додатокот од ставот (1) на овој член, како и начинот на негово утврдување се уредува со подзаконски пропис, кој го донесува Директорот. 

Член 27 
(1) На работниците во ОТА има се исплаќа работен додаток на плата за ноќна работа, работа во недела, работа за време на празници утврдени со закон,  работа во смени, како и заради посебни услови за работа и опасност по живот, односно постоење на висок ризик во извршувањето на работите и задачите. 

(2) Вонредниот работен додаток на плата се исплаќа за работа подолга од полно работно време - прекувремена работа.

(3) Работниот додаток на плата од ставот (1) на овој член и вонредниот работен додаток на плата од ставот (2) на овој член, како и нивната висина и начинот на нивно утврдување се уредуваат со подзаконски пропис, кој го донесува Директорот.


2.2 Надоместоци на плата 







Член 28

На работникот му припаѓаат надоместоци на плата за:


- годишен одмор;


- празници утврдени со закон или друг пропис;


- отсуство поради бременост, раѓање и мајчинство;


- нега на дете;


- обука;


- јавување на покани на други органи до кое е дојдено без вина на работникот и


- во други случаи утврдени со закон и колективен договор.






Член 29
(1) За време на привремена неспособност за работа до седум дена, работник во ОТА има право на надомест на плата во висина од 70%, до 15 дена почнувајќи од првиот ден на боледувањето – надомест на плата во висина од 80% и до 30 дена за сите денови - надомест на плата во висина од 90%.


(2) За професионални заболувања и повреди на работа и за други случаи утврдени со закон, надоместокот на плата се утврдува во висина од 100%.


(3) На работник во ОТА со статус на овластено службено лице само во случаите за време на лична непособност за работа (болест) или повреда на работа му се исплатува надомест на плата во висина на основната компонента на платата на работникот зголемена за делот од исклучителната компонента кој се утврдува заради посебните услови за работа и опасноста по живот односно постоење на висок ризик во извршувањето на неговите работи и задачи.


(4) Основ за пресметување на надоместоците од ставовите (1) и (2) на овој член е основната компонента на платата на работникот зголемена за делот од исклучителната компонента утврдена во ставот (3) на овој член, исплатена во претходниот месец пред почетокот на отсуството.


Член 30
За сите прашања кои произлегуваат од работниот однос на работниците во ОТА соодветно се применуваат општите прописи од работните односи и колективен договор. 
3. Прекинување на договор за вработување со навршени години пензиски стаж







Член 31

(1) Договорот за вработување на работник во ОТА со статус на овластено службено лице се прекинува по сила на закон, со навршување на 40 години пензиски стаж, без оглед на неговите години на возраст.

(2) Работникот од ставот (1) на овој член остварува право на старосна пензија која се утврдува во висина од 80% од просечната месечна нето плата што работникот ја остварил во текот на најповолните десет години од пензиски стаж.


(3) На работникот од ставот (1) на кој му е прекинат договорот за вработување  согласно ставот (1) на овој член, му следува еднократен надоместок во вид на отпремнина, во висина од пет просечни месечни нето плати остварени по работник во Република Македонија, објавена до денот на исплатата.
4. Доверливост 

Член 32

Директорот и работниците во ОТА се должни да ги чуваат како тајна податоците до кои дошле во својата работа, како за време на мандатот, односно вработувањето во ОТА, така и по неговото завршување, а кои претставуваат лични податоци или класифицирани информации во согласност со закон.

V. ФИНАНСИРАЊЕ
Член 33

Средствата за плата, надоместоци и додатоци на плата, за работа, унапредување, модернизација и опремување на ОТА, како и за стимулирање на работниците во ОТА, се обезбедуваат од Буџетот на Република Македонија.  

VI. ПРЕОДНИ И ЗАВРШНИ ОДРЕДБИ

Член 34

(1) Актите за организација и работа и за систематизација на работните 

места во ОТА, ќе се донесат во рок од 30 дена од денот на избор на Директорот. 

(2) Подзаконските прописи предвидени согласно одредбите од овој закон, ќе се донесат во рок 90 дена од денот на изборот на Директорот. 

Член 35

(1) ОТА може да преземе движен и недвижен имот на Република Македонија и на операторите, што е во функција на вршење на работите од овој закон. 

(2) ОТА може да преземе техничка и друга документација, како и работници кои се во функција на вршење на работите од овој закон, од Министерството за внатрешни работи. 

Член 36

Овој закон влегува во сила осмиот ден од денот на објавувањето во ,,Службен весник на Република Македонија“, освен одредбата на членот 3 од овој закон која ќе отпочне да се применува најдоцна до 1 ноември 2018 година. 
О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Согласно Правецот на реформите усвоени од страна на Владата на Република Македонија, кои се инкорпорирани во „Планот 3-6-9“, неминовно се утврдува потребата од ефикасно и навремено исполнување на утврдените приоритети. 

Имено, во „Планот 3-6-9“ , како еден од приоритетите кои треба да се реализира во наредните три месеци е предвидено: „Подготвување на План за реализација на препораките на групата високи експерти за системски прашања од владеење на правото во врска со следењето на комуникациите (2015), со листа на правни акти, административни и технички мерки и финансиски импликации“. 

Во правец на навремена и ефикасна операционализација на утврдените обврски, Министерството за внатрешни работи ја согледа потребата од формирање на меѓуресорска работна група која ќе има за задача да го изготви и воедно да ја координира имплементацијата на активностите во Планот за реализација на препораките на групата високи експерти за системски прашања од владеење на правото во врска со следењето на комуникациите (2015).

За таа цел, Владата на Република Македонија, на Дваесет и деветтата седница, одржана на 26.09.2017 година, ја усвои Информацијата предложена од Министерството за внатрешни работи за потребата од формирање на Меѓуресорска работна група за изготвување и следење на имплементацијата на Планот за реализација на препораките на групата високи експерти за системски прашања од владеење на правото во врска со следењето на комуникациите (2015) и донесе Одлука за формирање работна група за изготвување и следење на имплементацијата на Планот за реализација на препораките на група високи експерти за системски прашања од владеење на правото во врска со следењето на комуникациите (2015) - ,,Службен весник“ бр.156/17. 


Согласно потребата од обезбедување инклузивност на сите релевантни чинители кои се вклучени во постапката за следење на комуникациите, но и на собраниските тела за нивниот надзор и контрола, во меѓуресорската работна група партиципираат претставници од овластените органи за следење на комуникациите; претставници на судската власт (судија на претходна постапка надлежен за донесување на наредба за следење на комуникациите за водење на кривичните истраги и судија на Врховен суд надлежен за донесување на наредба за следење на комуникациите за интересите на безбедноста и одбраната на државата); претставник од Министерството за информатичко општество и администрација, од аспект на усогласување на Законот за следење на комуникациите со Законот за електронски комуникации; претставник од Работната група за изменување на Законот за кривична постапка, од аспект на усогласување на Законот за следење на комуникациите со Законот за кривична постапка; претставник од Дирекцијата за заштита на личните податоци; претставници од собраниските комисии (за надзор над спроведувањето на посебната истражна мерка следење на комуникациите од страна на Министерството за внатрешни работи, Управата за финансиска полиција, Царинската управа и Министерството за одбрана  и  за надзор над работата на Управата за безбедност и контраразузнавање и на Агенцијата за разузнавање; претставник од Канцеларијата на Народниот правобранител на Република Македонија (од аспект на заштита на човекови права); како и претставници од Министерството за финансии (од аспект на финансиски импликации) и Министерството за правда, чие партиципирање во Меѓуресорската работна група е оценето дека е од исклучително значење. Со цел вклучување и на научната јавност во конципирањето на идните чекори во спроведување на оваа сеопфатна реформа, во сите активности чие преземање е предвидено од страна на работната група, учествуваа и претставници од научната и стручната јавност-експерти од областа на кривичната постапка.

Меѓуресорската работна група, во рамки на своите утврдени надлежности изготви План за реализација на препораките на групата високи експерти за системски прашања од владеење на правото во врска со следењето на комуникациите (2015), во кој се дефинирани правните акти (закони, подзаконски акти, стандардни оперативни процедури) кои ќе треба да се донесат, изменат со цел да се имплементира националниот модел за надминување на забелешките. Во процесот на преземање на континуираните активности во наведената област, Работната група продолжува со координација на активностите утврдени во Планот за реализација на препораките на групата високи експерти за системски прашања од владеење на правото во врска со следењето на комуникациите (2015), во чии рамки има задача да презема конкретни мерки за спроведување односно имплементирање на активностите од Планот.

Во насока на вклучување на граѓанското општество како рамноправен партнер во креирањето на реформскиот процес, меѓуресорската работна група воспоставува транспарентен, континуиран дијалог со граѓанското општество, користејќи различни механизми за обезбедување соодветен степен на транспарентност насочен кон информирање на стручната и пошироката јавност за спроведување на реформскиот процес во областа на следењето на комуникации и надзорот врз нивното  спроведување.   
Предлогот на закон за Оперативно-техничка агенција и неговото донесување произлегува од Планот за реализација на препораките на групата високи експерти за системски прашања од владеење на правото во врска со следењето на комуникациите (2015), како една од клучните активности во процесот воспоставување правна рамка чија цел ќе биде имплементација на национален модел во предметната област со кој ќе се овозможи реализација на препораките на Групата високи експерти за системски прашања од владеење на правото во врска со следењето на комуникациите (2015).

Со Законот за Оперативно-техничка агенција се уредува основањето на Оперативно-техничка агенција, надлежностите, раководењето, правата и обврските од работен однос на работниците во Оперативно-техничката агенција и нејзиното финансирање.   

Содржински, предложениот закон е поделен во шест глави: општи одредби, надлежности, раководење, права и обврски од работен однос, финансирање и преодни и завршни одредби. 

Во Главата ,,I. ОПШТА ОДРЕДБА“, во членот 1 од предложениот закон, е утврден предметот на уредување на Законот за Оперативно-техничка агенција.
Главата ,,II. НАДЛЕЖНОСТИ“ ги уредува прашањата на надлежностите на Оперативно-техничката агенција. Конкретно, со членот 2 од предложениот закон, заради овозможување на непосредно активирање и техничко управување со мерките за следење на комуникациите, како и овозможување пристап до податоци од комуникациско-информациски систем, се  предвидува основање на Оперативно-техничка агенција како самостоен и независен државен орган.

Надлежностите на Оперативно-техничката агенција се уредени во членот 3 од предложениот закон, согласно кој за вршење на надлежноста утврдена со одредбите од предметниот закон, Оперативно-техничката агенција: активира и создава услови за следење на комуникации за кривични истраги и за безбедносни потреби; овозможува пристап до средствата за собирање податоци од комуникациско-информациските системи на операторите за органите овластени за спроведување на мерките за следење на комуникациите; остварува оперативно-техничка координација меѓу операторите и органите овластени за спроведување на мерките за следење на комуникациите; во соработка со органите овластени за спроведување на мерките за следење на комуникациите утврдени согласно Законот за следење на комуникациите, врши надзор врз операторите. Во овие рамки, начинот на вршење на работите во надлежност на Оперативно-техничката агенција е предвидено да биде уреден со подзаконски пропис кој го донесува Директорот на Оперативно-техничката агенција. 
Во однос на раководењето со Оперативно-техничката агенција, во Главата ,,III. РАКОВОДЕЊЕ“ предвидено е со истата да раководи директор, кој го избира и разрешува Собранието на Република Македонија, на предлог на Комисијата за прашања на изборите и именувањата на Собранието на Република Македонија. Мандатот на Директорот изнесува пет години, без право на повторен избор (член 4). Во овој контекст, истиот член содржи одредба со која се предвидува за избор на директор да се објави јавен оглас во најмалку два дневни весници, кои се издаваат на целата територија на Република Македонија од кои еден од весниците што се издаваат на јзикот што го зборуваат најмалку 20%од граѓаните кои зборуваат службен јазик различен од македонскиот јазик.
Условите за избор на Директор на Оперативно-техничката агенција и неговите задачи се утврдени во членовите 5 и 6 од предложениот закон, во чии рамки се предвидува за Директор да може да биде избрано лице кое: е државјанин на Република Македонија; има стекнато најмалку 240 кредити според ЕКТС односно VII/1 степен на образование (областа на: информатика, електротехника, компјутерска техника и информатика, телекомуникационо инженерство, безбедност, правни или економски науки) и има минимум десет години работно искуство по завршување на образованието во наведените области.  

Директорот на Оперативно-техничката агенција: ја претставува Агенцијата; организира и обезбедува законито и ефикасно вршење на работите и задачите во Агенцијата; донесува прописи за кои е овластен во согласност со закон и врши други работи од надлежност на Оперативно-техничката агенција во согласност со закон. 
Воедно, Директорот доставува до Собранието на Република Македонија годишен извештај за работата на Оперативно-техничката агенција за претходната календарска година најдоцна до крајот на март во тековната година, а по потреба и по барање на Собранието на Република Македонија, доставува и дополнителни извештаи (член 7). Во овој контекст, членот 8 од предложениот закон содржи решение согласно кое функцијата Директор на Оперативно-техничка агенција се врши професионално и е неспојлива со извршување на друга јавна фунција или функција во политичка партија.

Функцијата на Директорот на Оперативно-техничката агенција пред истекот на неговиот законски утврден мандат, престанува согласно децидно утврдени основи содржани во членот 9 од предложениот закон и тоа: на негово барање; ако трајно ја загуби способноста за вршење на функцијата; ако ги исполни условите за старосна пензија согласно  закон; ако е осуден со правосилна судска пресуда за кривично дело кое го прави недостоен за вршење на функцијата; ако во извештаите што надзорните тела согласно Законот за следење на комуникациите ги доставуваат до Собранието на Република Македонија, биде констатирано незаконито извршување на работите во надлежност на Оперативно-техничката агенција; заради злоупотреба на службената положба и овластување; прекршување на безбедноста на класифицираните информации, како и заради злоупотреба на лични податоци.

Во Главата ,,IV. ПРАВА И ОБВРСКИ ОД РАБОТЕН ОДНОС“ се содржани одредби кои се однесуваат на засновање на работен однос во Оперативно-техничката агенција, плата и надоместоци на плата на работниците во Агенцијата, како и прекинување на договорот за вработување со навршени години пензиски стаж. Конкретно, во членот 11 од предложениот закон, утврден е статусот на работниците во Оперативно-техничката агенциа и тоа: овластени службени лица согласно одредбите од предложениот закон и  работници согласно Законот за работните односи. Во овие рамки, предвидено е работниците со статус на овластени службени лица да имаат посебни должности и овластувања  поради видот, сложеноста и тежината на работата, како и условите и начинот на нејзиното вршење, при што со актот за систематизација на работните места кој го донесува Директорот на Оперативно-техничката агенција, ќе бидат определени работните места со посебни должности и овластувања (членови 12 и 14). 

Во однос на класификацијата на работни места во Оперативно-технипчката агенција, членот 13 од предложениот закон предвидува работниците да се групираат во три групи: 

· Група I – раководни работници;
· Група II – стручни работници и

-   Група III- оперативно-технички работници, а на овластените службени лица во Агенцијата, стажот на осигурување им се смета со зголемено траење и тоа секои 12 месеци ефективно поминати на тие должности се сметаат како 16 месеци стаж на осигурување (член 15).

 Со членовите од 16 до 20 од предложениот закон, се нормираат конкретни аспекти во однос на засновањето на работен однос во Оперативно-техничката агенција (утврдување на условите за вработување, распишувањето на јавен оглас, безбедносната проверка на лицето пред засновање на работен однос и можноста за засновање на работен однос без јавен оглас).  
Платата и надоместоците на плата на работниците во Оперативно-техничката агенција, се уредени со членови од 21 до 27, во чии рамки се утврдени платата и нејзините компоненти (основна и исклучителна). Конкретно, во членот 22 од предложениот закон, прецизно е утврдено дека основната компонента на платата ја сочинуваат: основна плата и зголемување за 30% за работниците со статус на овластени службени лица, а исклучителната компонента на платата ја сочинуваат: додаток за работна успешност; работен додаток на плата и вонреден работен додаток на плата (прекувремена работа). 
Во истиот контекст, со членовите 28 и 29 од предложениот закон, се утврдуваат надоместоците на плата, кои му припаѓаат на работник во Оперативно-техничката агенција по различни основи, при што за сите прашања кои произлегуваат од работниот однос на работниците во ОТА предвидена е соодветна упатна одредба за примена на општите прописи од работните односи и колективен договор (член 30). 
Прекинувањето на договорот за вработување со навршени години пензиски стаж е уредено во членот 31 од предложениот закон, на начин кој предвидува договорот за вработување на работник во Оперативно-техничката агенција со статус на овластено службено лице да се прекине по сила на закон, со навршување на 40 години пензиски стаж, без оглед на неговите години на возраст. Во оваа смисла, работникот со статус на овластено службено лице остварува право на старосна пензија која се утврдува во висина од 80% од просечната месечна нето плата што работникот ја остварил во текот на најповолните десет години од пензиски стаж. На работникот од оваа категорија, на кој му е прекинат договорот за вработување во смисла на предметната одредба, му следува еднократен надоместок во вид на отпремнина, во висина од пет просечни месечни нето плати остварени по работник во Република Македонија, објавена до денот на исплатата.
Во оваа глава е содржана и одредба што се однесува на доверливост на податоците и информациите, односно должност за Директорот и работниците во Оперативно-техничката агенција да ги чуваат како тајна податоците до кои дошле во својата работа, како за време на мандатот, односно вработувањето во Агенцијата, така и по неговото завршување, а кои претставуваат лични податоци или класифицирани информации во согласност со закон.

Во Главата ,,V. ФИНАНСИРАЊЕ“, содржана е посебна одредба со која се предвидува средствата за плата, надоместоци и додатоци на плата, за работа, унапредување, модернизација и опремување на ОТА, како и за стимулирање на работниците во ОТА, да се обезбедуваат од Буџетот на Република Македонија (член 33).  

Главата ,,VI. ПРЕОДНИ И ЗАВРШНИ ОДРЕДБИ“, содржи одредби во кои е предвиден рок за донесување на актите за организација и работа и за систематизација на работните места во Оперативно-техничката агенција - од 30 дена од денот на избор на Директорот на Оперативно-техничката агенција. 
Во овие рамки, утврден е и рок за донесување на подзаконските прописи предвидени согласно одредбите од предложениот закон - од 90  дена од денот на избор на Директорот на Оперативно-техничката агенција (член 34).

 
Согласно член 35 од предложениот закон, предвидена е можност Оперативно-техничката агенција да преземе движен и недвижен имот на Република Македонија и операторите што е во функција на вршење на работите од предметниот закон. Воедно, истиот член предвидува можност за Оперативно-техничката агенција да преземе техничка и друга документација, како и работници кои се во функција на вршење на работите од предметниот закон, од Министерството за внатрешни работи. 

Одредбата на членот 36 од предложениот закон, го предвидува неговото влегување во сила и тоа осмиот ден од денот на објавувањето во ,,Службен весник на Република Македонија“, освен одредбата на членот 3 од законот, за која е предвидена одложна примена најдоцна до 1 ноември 2018 година. 
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во Предлогот на закон за Оперативно-техничка агенција имаат за цел реализација на препораките на Групата високи експерти за системски прашања од владеењето на правото во врска со следењето на комуникациите (2015).
III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со усвојување на предложениот закон ќе се овозможи реализација на препораките на Групата високи експерти за системски прашања од владеењето на правото во врска со следењето на комуникациите (2015). 
IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ
Донесувањето на Предлогот на Законот за Оперативно-техничка агенција имплицира донесување на нови подзаконски акти од страна на Директорот на Оперативно-техничката агенција. 
